
Annotatsiya 

Ushbu maqolada boshlangʻich sinflarda matematika fanini oʻqitishning ayrim metodlari va ularni qoʻllash usullari 
bayon qilinadi.Tadqiqot metodlarini masala va topshiriqlarni yechishdagi ahamiyati ochib berilgan. Bugungi kunda 
boshlangʻich sinflarda matematika oʻqitishdagi bajarilishi zarur boʻlgan vazifalar va ularni hal etish yoʻllari haqida fikr 
yuritiladi. 

Аннотация 
В данной статье описаны некоторые методы обучения математике в начальных классах и их 

применение. Раскрыто значение исследовательских методов в решении задач и заданий. Сегодня учащиеся 
начальных классов задумываются о задачах, которые необходимо выполнить в математическом 
образовании, и о путях их решения. 

Abstract 
This article describes some methods of teaching mathematics in elementary grades and their application. The 

importance of research methods in solving problems and assignments is revealed. Today, primary school students are 
thinking about the tasks that need to be completed in mathematical education, and about ways to solve them. 

 
Kalit soʻzlar: metodlar, analiz, sintez, taqqoslash, kuzatish, tajriba, amaliy kompetensiyalar, ilmiy izlanish 

metodlari,standart talablari,masala, ifoda, tanqidiy fikrlash, ijodkorlik. mustaqil ish. 
Ключевые слова: методы, анализ, синтез, сравнение, наблюдение, опыт, практические 

компетенции, методы научного исследования, стандартные требования, проблема, выражение, критическое 
мышление, творчество, самостоятельнаая работа. 

Key words: methods, analysis, synthesis, comparison, observation, experience, practical competences, 
scientific research methods, standard requirements, problem, expression, critical thinking, creativity, independent work. 
 

KIRISH 
Mamlakatimizda matematika 2020-yildagi ilm-fanni rivojlantirishning ustuvor yoʻnalishlaridan 

biri sifatida belgilandi.Oʻtgan davr ichida matematika ilm-fani va taʼlimini yangi sifat bosqichiga olib 
chiqishga qaratilgan qator tizimli ishlar amalga oshirildi. Shu bilan bir qatorda, bajarilishi zarur 
boʻlgan vazifalar belgilab olindi.Jumladan, “Maktabgacha taʼlim” va “Boshlangʻich taʼlim” bakalavriat 
taʼlim yoʻnalishlari matematika fani dasturlarini xorijiy ilgʻor tajribalar asosida takomillashtirish, fan 
dasturida asosiy eʼtiborni mantiqiy fikrlash va oʻyinlar koʻrinishidagi masalalarni yechishga qaratgan 
holda soddalashtirish, matematika taʼlim olish bosqichlari orasidagi uzviylikni taʼminlash hamda 
umumtaʼlim maktablarida matematika oʻqitish tizimini takomillashtirish zarurdir.Matematika taʼlim 
olish bosqichlarida uzviylikni taʼminlash, umumtaʼlim maktablarida matematika darsliklarini tahlil 
qilish, fanni oʻzlashtirishni qiyinlashtiruvchi murakkab masala va materiallarni yuqori sinflarda 
oʻtiladigan mavzular bilan uygʻunlashtirish dolzarb vazifalardan biri boʻlib qolmoqda. 

Taʼlimning barcha bosqichlarida matematika fanini oʻqitish tizimini yanada takomillashtirish, 
pedagoglarning samarali mehnatini qoʻllab-quvvatlash, ilmiy-tadqiqot ishlarining koʻlamini 
kengaytirish va amaliy ahamiyatini oshirish, xalqaro hamjamiyat bilan pedagoglarning samarali 
mehnatini qoʻllab-quvvatlash, ilmiy-tadqiqot ishlarining koʻlamini kengaytirish va amaliy ahamiyatini 
oshirish, xalqaro hamjamiyat bilan aloqalarni mustahkamlash, shuningdek, 2017 - 2021 yillarda 
Oʻzbekiston Respublikasini rivojlantirishning beshta ustuvor yoʻnalishi boʻyicha matematik 
tasavvurlarni shakllantirish, matematik tasavvurlarni shakllantirish, matematika fanini oʻqitish sifatini 
oshirish, matematika faniga ixtisoslashtirilgan maktablar faoliyatini rivojlantirishni nazarda tutiladi. 

ADABIYOTLAR TAHLILI VA METODOLOGIYA 
Maʼlumki, maktab geometriya kursi deduktiv asosda mantiqiy qurilgan fandir. Shuning 

uchun ham maktab matematika kursidagi barcha amaliy materiallar oʻquvchilarning mantiqiy 
fikrlash qobiliyatlarini har tomonlama shakllantirishga qaratilgandir. Oʻquvchilarning mantiqiy 
fikrlash qobiliyatlarini shakllantirish esa matematikada yechiladigan amaliy mavzu materiallariga 
oʻqitishning ilmiy izlanish metodlarini izchillik bilan tatbiq qilish lozimligini taqozo etadi. Ana 
shunday metodlardan biri umumlashtirish usulidir. 

Faollashtiruvchi darslar oʻqituvchi boshchiligida bajariladigan oʻquvchilarning mustaqil ishlari 
oʻquvchilarning umumiy rivojlanishlariga yoʻnaltirilganligini yana bir karra taʼkidlaydi. Didaktik 
adabiyotlarda mustaqil ish tushunchasi har xiI taʼriflanadi. Mustaqil ishlar quyidagilarga koʻra oʻzaro 
farq qilinadi: a) didaktik maqsadlar boʻyicha: oʻquvchilarni yangi materialni qabul qilishga (idrok 
qilishga) tayyorlashga, yangi bilimlarni oʻzlashtirishga, mustahkamlashga, ilgari oʻtilgan materialni 
takrorlashga yoʻnaltirilgan boʻlishi mumkin; b) oʻquvchilar mustaqil ishlayotgan material boʻyicha: 
darslik bilan, didaktik material ustida, bosma asosli daftar ustida ishlash va hokazo; d) 
oʻquvchilardan talab qilinadigan faoliyat xarakteri boʻyicha: bu nuqtayi nazardan bajariladigan 
ishlarni berilgan namuna, qoida boʻyicha va hokazo bir-biridan farq qilinadi. Oʻquvchi maxsus 
topshiriq ustida ishlaydi. Matematikadan deyarli har bir darsda 2-3 ta qisqa vaqtli mustaqil ish 
oʻtkazish maqsadga muvofiq ekanligini taʼkidlab oʻtamiz. Oʻquvchilarni mustaqil faolliklari 
darajasiga koʻra klassifikasiyalanuvchi metodlar: • 1. Izohli-illyustrativ metod. Yangi axborotlarni 
ilgari oʻzlashtirilgan axborotlar bilan taqqoslashadi va eslab qolishadi. 2. Reproduktiv metod. 
Reproduktiv metodning asosiy belgisi faoliyat usulini tiklash va oʻqituvchining topshiriqlari boʻyicha 
takrorlashdan iborat. Bu metod yordamida oʻquvchilarda malaka va koʻnikmalar tarkib topadi. 3. 
Bilimlarni muammoli bayon qilish. Izlanishlarni olib borishga oʻrgatadi. 4. Qisman izlanish yoki 
evristik metod. Oʻqitishning tadqiqot metodi. Masalan, l-sinf oʻquvchilarida sonni yigʻindiga qoʻshish 
uquvini shakllantirish metodikasini qaraylik. Oʻquvchilarga ushbu tengliklarni namoyish etuvchi 
rasmlar koʻrsatiladi: a + (b + c) = d, (a +b) + c = d, (a + c) + b = d Bu koʻrinish boʻyicha masalalar 
tuziladi va oʻquvchilar ularni narsalar vositasida yechadilar. Yechimni analitik ifodalab, oʻquvchilar 
sonni yigʻindiga qoʻshish qoidasiga keladilar. Toʻgʻri toʻrtburchak haqida tasavvur hosil qilishda 
oʻquvchilarga (I-sint) orasida toʻgʻri toʻrtburchak boʻlgan toʻrtburchaklar toʻplami (qolgan 
toʻrtburchaklarning burchaklari tengmasligi yaqqol koʻrinib turadi) koʻrsatiladi. Mazkur shakllarning 
xususiyatlarini tahlil etib, oʻquvchilar, bu toʻrtburchakdan biri alohidadir, degan xulosaga keladilar: 
uning barcha burchaklari teng va toʻgʻri burchaklardir. Toʻrtburchaklarning bu turiga kam eʼtibor 
beriladi, ularning xarakteristika xossasi eslab qolinadi. Mutlaqo turli oʻquv maqsadlari uchun 
foydalanilgan bu usullardagi umumiylikni payqash oson. Oʻqituvchi birinchi holda ham, ikkinchi 
holda ham oʻquvchilarga elementlari puxta tanlangan biror toʻplamlarni koʻrsatadi. Elementlarni 
muvaffaqiyatli tanlash oʻquv materialini oʻzlashtirish surʼatini tezlashtiradi. Dastlabki toʻplamlardagi 
elementlar sonini orttirish, ularni rang-barang qilish bilan (masalalarni mazmuni boʻyicha, 
toʻrtburchaklarni, masalan, rangi boʻyicha), oʻqituvchi oʻquv materialini yanada sifatliroq 
oʻzlashtirilishini taʼminlashi mumkin. Oʻquvchilarning ishi oʻqituvchi tayyorlagan didaktik 
materiallarni kuzatish va tahlil qilishdan iborat boʻladi. Oʻqitishda bunday didaktik yoʻllardan doimo 
foydalanish matematik bilimlarni egallashda oʻquvchilarning mustaqil ishtiroki ulushining ortishiga 
yordam bera olmaydi. Ular hech qachon, obyektlar toʻplamini tadqiq qilish uchun asosiy narsani 
oʻqituvchi qilganidek, ajratib ola bilmaydilar (chunki oʻqituvchi bu toʻplarni oʻrganilayotgan 
obyektlarning xarakteristik xossalarini bila turib tuzadi). 

Endi matematik bilimlarni mustaqil olishga, yaʼni matematik faoliyatni amalga oshirishga 
oʻquvchilarni oʻrgatishga maxsus yoʻnaltirilgan metodik yoʻllarni koʻrib chiqaylik. Matematika oʻqitish 
metodikasida bunday faoliyatning uch jihati ajratiladi: empirik materialni matematikalashtirish 
(EMM), matematik materialni mantiqiy tashkil etish (MMMTE), matematik nazariyani qoʻllash 
(MNQ). 

Yevropalik matematik olim L.V.Shelehov fikriga koʻra, boshlangʻich matematik taʼlim - 
oʻqitishning eng samarali usullari bilan boyitilgan holda masala va topshiriqlarni turli ko‘rinishdagi 
topshiriqlar asosida, matnli masalalarni rasm va chizma asosida tushuntirish, oʻquvchining 
darsdagi oʻquv faoliyatini oshirishga xizmat qiluvchi metodlarni tavsiya etadi. [6]. 

Pedagogika fanlari doktori, professor L.V.Voronina boshlangʻich sinflarda matematika fanini 
oʻqitishning bugungi kunda raqamli texnologiyalar bilan bogʻlashning samaralari haqida fikr yuritib-
“oʻquv jarayonida raqamli taʼlim resurslari turli darajadagi oʻqitish amaliyotini oʻzgartirishi mumkin” 

deb taʼkidlaydi. Hamda bular haqida alohida toʻxtalib oʻtadi: almashtirish, takomillashtirish, 
oʻzgartirish, bir xil funksiya bajaruvchi bilan oʻrinlashtirish. [7]. Pedagogika fanlari nomzodi, 
professor M.E.Djumayev fikriga koʻra, matematika taʼlimining ahamiyati uning fan-texnika 
taraqqiyotida, axborot kommunikatsion texnologiyalarning ishlab chiqarish sohalarida va kundalik 
hayotda tutgan oʻrni bilan belgilanadi. Iqtisodiy talablarni bajarish uchun bunyodkor va ijodkor 
kadrlarni tayyorlash bilan bir qatorda, bu yutuqlardan isteʼmolchi sifatida foydalanuvchilarga ham 
sifatli taʼlim berilishi lozim[8]. 

NATIJALAR 
Yuqoridagi tahlillardan kelib chiqib, xalq taʼlimi tizimida matematika fanini oʻqitishni 

rivojlantirishning asosiy yoʻnalishlari quyidagilardan iborat boʻlishi maqsadga muvofiq: 
 – matematika fani davlat taʼlim standarti talablarining avvalo kelajakdagi zamonaviy davlat 

va jamiyat ehtiyojlaridan kelib chiqib, XXI asr koʻnikmalariga mos taʼlim sifati va kadrlar 
tayyorlashga qoʻyiladigan xalqaro talablarga muvofiqligini taʼminlash;  

– maktabgacha, umumiy oʻrta, oʻrta maxsus va kasb-hunar, oliy taʼlim muassasalari hamda 
ilmiy-uslubiy tadqiqot tuzilmalari oʻrtasidagi yaqin hamkorlikni, uzluksizlikni va uzviylikni 
taʼminlovchi yaxlit tizimni shakllantirish; 

– umumiy oʻrta va oʻrta maxsus, kasb-hunar taʼlimi muassasalarida matematika fanlarini 
oʻqitish sifatini oshirish, hududlarda matematika faniga ixtisoslashtirilgan maktablar tizimini tashkil 
qilish va faoliyatini rivojlantirish; – matematika fani boʻyicha kadrlarni, xususan, qishloq joylardagi 
maktablarning kadrlarini tayyorlash va qayta tayyorlash tizimini rivojlantirish; 

 – matematika fani boʻyicha darsliklar va oʻquv qoʻllanmalarni takomillashtirish; – iqtidorli 
yoshlarni aniqlash hamda ularning matematika fani boʻyicha mahalliy va xalqaro fan 
olimpiadalarida muvaffaqiyatli ishtirok etishini hamda sovrinli oʻrinlarni egallashini taʼminlash; 

 – matematika fani mazmunini sifat jihatidan yangilash, shuningdek, oʻqitish metodikasini 
takomillashtirish, taʼlim tarbiya jarayonini individuallashtirish tamoyillarini bosqichma-bosqich tatbiq 
etish; 

 – matematika fanining mazmunini takomillashtirish, optimallashtirish va uni boshqa 
umumtaʼlim fanlari bilan oʻzaro integratsiyasini kuchaytirish;  

– oʻquvchilarda oʻzlashtirgan bilim va koʻnikmalarini hayotiy vaziyatlarda qoʻllash, matematik 
savodxonlik, tanqidiy, kreativ va ijodkorlik kompetensiyalarini shakllantirish;  

– matematikani oʻqitish jarayoni samaradoriligini va natijaviyligini taʼminlashda zamonaviy 
raqamli texnologiyalar va innovatsion yondashuvlarni joriy etish;  

– oʻquvchilar yutuqlarini baholashning ilgʻor xorijiy tajribalari va bu boradagi xalqaro 
tadqiqotlar natijalariga tayanib, yangi baholash tizimini yaratish hamda u asosida matematika fanini 
bilish darajasini baholash boʻyicha milliy sertifikatlash tizimini joriy qilish;  

– matematika fanini oʻqitishni yangi sifat bosqichiga koʻtarish, jumladan zamonaviy axborot 
va kommunikatsiya texnologiyalaridan, elektron darslik hamda zamonaviy laboratoriya jihozlaridan 
foydalangan holda oʻquv jarayonini tashkil etishning yangi ilmiy yoʻnalishlari va tamoyillarini tatbiq 
etish;  

– taʼlim va tarbiyani uygʻun olib borish, oʻquvchilarni nafaqat bilimli, balki maʼnaviy, axloqiy 
еtuk shaxs sifatida shakllantirish; 

– matematika darslarida sogʻlom ijodiy muhitni yaratish, taʼlim va tarbiya jarayoniga ilgʻor 
innovatsion zamonaviy texnologiyalarni joriy etish orqali oʻqitish sifatini yangi bosqichga koʻtarish, 
oʻquvchilar dunyoqarashini, tafakkuri, mantiqiy mustaqil fikrlash qobiliyatlarini rivojlantirish; 

 – matematika oʻqitishda sinfdan va maktabdan tashqari tashkil etiladigan toʻgaraklar, 
fakultativ va sellektiv kurslar mazmunini tubdan yangilash;  

– matematika fanini oʻqitishning ilmiy metodik taʼminotini rivojlantirish;  
– xalqaro fan olimpiadalarida gʻolib boʻlgan yoshlar va ularning murabbiy ustozlari mehnatini 

ragʻbatlantirish tizimini takomillashtirib borish; 
– taʼlim jarayoniga raqamli texnologiyalar va zamonaviy usullarni joriy etish orqali 

innovatsion infratuzilmani shakllantirish; 
– matematika fani yoʻnalishida oʻquvchilarning egallagan bilim, koʻnikma va malakalarini 

kundalik hayot bilan bogʻliqligini koʻrsatishda dars va sinfdan tashqari mashgʻulotlarda oʻquv 
tadqiqotlarini oʻtkazish, loyihalashtirishga yoʻnaltirilgan ijodkorligini tarbiyalash, yangiliklar 
yaratishga boʻlgan qiziqishlarini rivojlantirish.  

Matematik amaliyot standartlari barcha darajadagi matematika fani oʻqituvchilaridan 
oʻquvchilar mustaqil ijodiy fikrlashni rivojlantirishga intilishi lozim boʻlgan bilim va koʻnikmalar 
turlarini belgilaydi. Mazkur standartlar oʻquvchilarning quyidagi aqliy faoliyati sohalarini qamrab 
oladi (kelgusida ishlatish qulay boʻlsin uchun aqliy faoliyat sohalari, mos ravishda M1, M2, M3, M4 
va M5 bilan kodlanadi): 

1. Matematik amaliyot standartlar har bir sinf kesimida mazmun standartlar bilan uzviy 
bogʻliq boʻlib, tegishli mazmun standartlarida oʻz aksini topgan. Tegishli yosh fiziologik imkoniyatlari 
va aqliy faoliyat sohalaridan kelib chiqib singdirilgan. Shu bois, amaliyot standartlarini har bir sinf 
kesimida yana alohida aniqlashtirib oʻtirmaymiz. 

2. Mulohaza yuritish (M1); matematikaga oid fikrni asoslash, isbotlash yoki oʻzgalar fikriga 
munosabat bildirish uchun mantiqan asosli va tushunarli dalillarni keltirish;  

3. Modellashtirish (M2): oʻquv va hayotiy muammolarni matematika tilida ifodalash, ularning 
matematik modelini qurish;  

4. Muammoni еchish (M3): matematikani qoʻllab muammoni hal qilish;  
5. Muloqot qilish (M4): matematik tushuncha, belgi va timsollar asosida matematika tilida 

oʻzaro muloqot qilish;  
6. Maʼlumotlar bilan ishlash (M5): maʼlumotlarni yigʻish, tahlil qilish va turli shakllarda 

tasvirlash 
MUHOKAMA 

Matematik obyektdagi narsalarning xossalari va ularning oʻzaro munosabatlarini belgilovchi 
metod bu kuzatish metodi hisoblanadi. 3, 4-sinf oʻquvchilariga bir necha figurani koʻrsatib, bu 
figuralar ichidan oʻq simmetriyasiga ega boʻlgan geometrik figuralarni ajrating deb buyursak, 
oʻquvchilar barcha figuralarni koʻrib chiqib quyidagicha xulosaga kelishlari mumkin. Figuralar ichida 
oʻzidan biror oʻqqa nisbatan ikki qismga ajragan figuralar boʻlsa hamda ularni ana shu oʻq boʻyicha 
buklaganda qismlar ustma-ust tushsa, bunday figuralar simmetrik figuralar boʻladi. Ammo boshqa 
figuralarda oʻzlarini teng ikkiga boʻluvchi toʻgʻri chiziqlar boʻlmasligi mumkin. U holda bunday 
figuralar nosimmetrik figuralar boʻladi. Biz figuralardagi bunday xossa va ular orasidagi 
munosabatlarni kuzatish orqali figuralarni simmetrik va nosimmetrik figuralarga ajratish mumkin. 
Matematik obyektdagi narsalarning  

xossalari va ular orasidagi miqdoriy munosabatlarni sunʼiy ravishda boʻlak (qism)larga 
ajratish yoki ularni birlashtirish bu - tajriba metodidir. Misol. Oʻquvchilarga natural sonlarni tub 
koʻpaytuvchilarga ajratish oʻrgatiladi: 1=1, 2=2·1; 3 = 3·1; 4 = 4·1; 5 = 5·1; ... Oʻquvchilarda ixtiyoriy 
natural sonlarni misolda koʻrsatilganidek, tub koʻpaytuvchilarga ajratish jarayonida tajriba hosil 
boʻlib, ular natural sonlar toʻplamida tub va murakkab sonlar mavjud ekanligini tushunib yetadilar. 
Murakkab natural sonlarni ham tub koʻpaytuvchilarga ajralishmi, ammo ularning koʻpaytuvchilari 
kamida uchta va undan ortiq boʻlishini tajriba orqali tekshirib koʻradilar. Masalan: 4=2·2·1; 6 = 
3·2·1; 25 = 5·5·1; 36 = ·3·2·2·1. Kuzatish va tajriba natijasida tub hamda murakkab sonlarni qonun 
va qoidalari oʻquvchilarga tushuntiriladi. Taqqoslash metodi ham ilmiy izlanish metodlaridan biri 
boʻlib, unda asosan oʻrganilayotgan mavzu materiallariga nisbatan bir jinsli obyektni tanlash, va 
ularning asosiy xossalari eʼtiborga olinishi kerak.Bunda bevosita geometrik material asosida 
toʻrtburchak va uchburchak, aylana va doirani tashkil etuvchi elementlari va xossalari asosida olish 
mumkin.  

Matematik masalalarni yechishda ham tafakkurning oʻzaro bogʻlangan ikki turidan 
foydalaniladi.Masalaning analizi masala shartidagi berilganlar va izlanayotganlarga ajratishdan 
iborat, sintez esa, masala savoliga javob berishdan iborat boʻladi.N.B.Istomina taʼkidlaganidek, 
“…analitik-sintetik faoliyatga qobiliyat nafaqat u yoki bu obyektning elementlarini ajratish 
koʻnikmalariga ega boʻlish, uning turli belgilarini oʻrnatish hamda uning elementlarini bir butunlikka 
birlashtirishda oʻz ifodasini topadi”[5;166-б]. 

XULOSA 
Matematika bolalarda tafakkur, diqqat, xotira, ijodiy tasavvur etish, kuzatuvchanlikni 

rivojlantirishga imkon beradi. Shuningdek, matematika oʻquvchining mantiqiy fikrlash malakalarini 
oshirishni, uning oʻz fikrlarini aniq, toʻgʻri va tushunarli bayon etishi uchun zamin hozirlaydi. 
Oʻqituvchining vazifasi - bolaga matematikani oʻqitishda bu imkoniyatlardan samarali foydalana 
olishidir. Matematika kursi asosiy kattaliklar va geometriya elementlari bilan tanishtirishni nazarda 
tutadi. Ular imkoniyat darajasiga koʻra oʻquvchilarning son, arifmetik amallar va matematik 
munosabatlar haqidagi tushunchalarni yuqori darajada oʻzlashtirishlariga yordam berib, bilimlar 

tizimiga qoʻshiladi. Dastur matematik tushunchalarni hayotiy materiallar asosida oʻzlashtirishni 
koʻzda tutadi. Bu esa darsda oʻquvchilar oʻzlashtirishi lozim boʻlgan tushuncha va qoidalar 
amaliyotga xizmat qilishini, hayotiy ehtiyojlar natijasida vujudga kelganligini oʻquvchilarga yetkazib 
berish imkonini yaratadi hamda fan amaliyot orasidagi aloqalarni toʻgʻri tushunishga asos boʻladi. 
Geometrik materialni oʻrgatish vazifalarini hisobga olgan holda oʻqitishning har xil vositalaridan 
keng foydalanish kerak. Bular geometrik figuralarning rangli kartondan yoki qalin qogʻozdan 
tayyorlangan demonstratsion, butun sinf uchun moʻljallangan modellari, figuralar tasvirlangan 
plakatlar, doskadagi chizmalar, diapozitivlar, diafilmlardan iborat. Bundan tashqari, individual 
koʻrgazmalar ham kerak boʻladi.  

Boshlangʻich sinf matematika darslarida oʻquvchilarni masalalar tuzish va tahlil qilib 
yechishga oʻrgatish orqali kasbiy, shaxsiy va jamiyatdagi kundalik hayotda uchraydigan holatlarda 
samarali harakat qilishga imkon beradigan, turli koʻrinishdagi malakalarni egallashni nazarda 
tutiladi. Bunday yondashuvda matematik taʼlimning asosini amaliy, tatbiqiy yoʻnalishlarni 
kuchaytirishga qaratiladi. Bugungi kunda jamiyatimiz oldida vujudga kelayotgan muammolarni hal 
etishga faol kirisha oladigan, hayotda uchraydigan kundalik va kasbiy muammolarni tushunadigan, 
tahlil qila oladigan, taqqoslay oladigan, amaliy hal eta oladigan mutaxassislarga boʻlgan talab 
kuchaymoqda. Buning uchun matematika darslarida oʻquvchilarni tafakkurini oʻstirishga xizmat 
qiladigan masala va oʻquv topshiriqlarini mustaqil tahlil qilib yechishga oʻrgatish asosida erishishi 
mumkin. 

